Шахтинск - нағыз жұмысшылар қаласы

10 қаңтарда депутат Шакир Хахазовтың Қарағанды өңіріндегі  сапары Шахтинск қаласында жалғасты. Іссапардағы депутаттың жолбасшысы "Қоғамдық келісім" директоры Ерлан Құсайын мен Шахтинск қаласы әкімінің орынбасары Лариса Буравко болды.  Мұндағы мәжілісменнің аралаған алғашқы нысаны «КарТрансУголь» ЖШС-гі. Депутат серіктестіктің көмір сақтау тұйығының жұмысымен танысты. «Мұнда көмір үгітіліп, сатылымға жіберіледі. Қазіргі таңда бізде 18 адам жұмыс істейді. Алайда, біз штатты тағы ұлғайтуды көздеп отырмыз», – деді кәсіпорын директоры Александр Дьяченко. Сондай ақ, мұнда байыту фабрикасын салу және қоймадағы көмір көлемін жоғарылату жоспарда екен. Қазір халыққа сатылатын қорда 400 тонна кузнецкілік көмір, 200 тонна шұбаркөлдік көмір және екібастұздық «Богатырь» разрезінің көмірі бар. 

Шакир Хусаиновичтың ат басын бұрған келесі нысаны шұжық өнімдерін өндіретін «АпрельҚұлагер» ЖШС зауыты болды. Шұжықтың бірнеше түрі өндірілетін зауыттың максималды қуаты – тәулігіне 5 тонна өнімді құрайды. Зауыттың тыныс-тіршілігімен танысқан соң, депутат ұжымның ұсыныс, тілектерін тыңдады. Бұдан соң, Қазақстан Республикасының Тұңғыш Президенті күні қарсаңында ашылған «Іңкәрім» балабақшасына барды. Мемлекеттік-жекеменшік әріптестік негізінде салынған балабақша бір жас пен алты жас аралығындағы 270 балаға дейін қабылдай алады. Мұнда балалар қазақ, орыс және ағылшын тілдерін оқып, хореография, театр шеберлігі, кескіндеме, ән айту сияқты өнер түрлерінің әліпбиін үйренеді. Бақшаны аралаған соң, депутат аз қамтамасыз етілген, көпбалалы отбасыларының және оралмандардың балаларына балабақшаға тегін баруына, ал қалған санаттағы бүлдіршіндер үшін төменгі төлем жүйесін қарастырған жобаның жетекшісіне алғыс білдірді. 

Сондай ақ, жұмыс сапары барысында «Матюхин» ЖК құрылыс материалдары кәсіпорнының жұмысымен танысты. Мұнда қабырғаларды жылытатын пенопласттар сығымдалады. Шағын несиелендірудің арқасында өз кәсібін дөңгелетіп отырған кәсіпкер шикізат тасымалдайтын алты жүк көлігін сатып алыпты. Тауар сапасы өте жақсы, бағасы да көңілге қонымды екен. Бұдан бөлек, депутат «Құрылысмет» ЖШС, «Атлетик» фитнес клубының ұжымымен кездесіп, жалпы өңірдің өндірістік дамуы қанағаттанарлық екенін айтып өтті және Парламент мәжілісінде атқарылып жатқан жұмыстарын, қабылданған заңдар мен алдағы уақытта депутаттардың назарына ұсынылатын заң жобалары жөнінде таныстырып өтті, үкімет тарапынан көрсетілетін көмек, қолдау туралы да егжей-тегжейлі түсіндіріп берді.

Бұдан соң,   Шакир Хахазов Достық үйінде болып, қоғамдық қабылдау өткізді.  Қоғамдық қабылдауда әр саланың аманатын арқалап келген азаматтардың қозғаған мәселелері тыңдалды. Басқосуда негізінен жұмыспен және баспанамен қамту, жәрдемақы тағайындау, көпбалалы аналарға несие қарызын кешіру сынды әлеуметтік сипаттағы мәселелер көтерілді. Депутат қабылдауға келген азаматтардың өтінішін тыңдап, жазбаша түрде Парламентке ұсынатын болады. "Халық қоғамдық қабылдауларға зор үмітпен келеді. Барлық арыз-шағымды жазбаша қабылдап алдым. Енді заң аясында шешімдер алынып, жауап берілетін болады",- деді Шакир Хусайынұлы .
